
RREGULLORE 

 

PËR ZBATIMIN E RREGULLAVE TË KONKURRENCËS NË TRANSPORTIN 

HEKURUDHOR, RRUGOR DHE UJOR TË BRENDSHËM1 

 

 

NENI 1 

Fushëveprimi 

 

Dispozitat e kësaj Rregulloreje, në fushën e transportit hekurudhor, rrugor dhe ujor të 

brendshëm, zbatohen për marrëveshjet, vendimet dhe praktikat e bashkërenduara që kanë si 

objekt ose pasojë përcaktimin e tarifave dhe kushteve të transportit, kufizimin ose kontrollin e 

ofrimit të shërbimeve të transportit, ndarjen e tregjeve të transportit, zbatimin e përmirësimeve 

teknike ose bashkëpunimin teknik, ose financimin apo blerjen e përbashkët të pajisjeve ose 

furnizimeve të transportit, kur operacione të tilla lidhen drejtpërdrejt me ofrimin e shërbimeve 

të transportit dhe janë të nevojshme për funksionimin e përbashkët të shërbimeve nga një 

grupim i ndërmarrjeve të transportit rrugor ose ujor të brendshëm sipas kuptimit të nenit 3 të 

ligjit nr. 9121, datë 28.7.2003, 'Për Mbrojtjen e Konkurrencës', të ndryshuar (në vijim 'Ligji'), 

si dhe për abuzimin me pozitën dominuese në tregun e transportit, sipas nenit 9 të Ligjit. Këto 

dispozita zbatohen edhe për veprimtaritë e ofruesve të shërbimeve ndihmëse të transportit që 

kanë ndonjë nga këto objekte ose pasoja. 

 

 

NENI 2 

Përjashtimi për marrëveshjet teknike 

 

1. Ndalimi i parashikuar në pikën 1 të nenit 4 të Ligjit nuk zbatohet për marrëveshjet, vendimet 

ose praktikat e bashkërenduara, objekti dhe pasoja e të cilave është zbatimi i përmirësimeve 

teknike ose bashkëpunimit teknik nëpërmjet: 

(a) standardizimit të pajisjeve, furnizimeve të transportit, automjeteve ose instalimeve 

fikse; 

(b) shkëmbimit ose grumbullimit (pooling), me qëllim të ofrimit të shërbimeve të 

transportit, i stafit, pajisjeve, automjeteve ose instalimeve fikse; 

(c) organizimit dhe ekzekutimit të operacioneve të transportit të njëpasnjëshëm, plotësues, 

zëvendësues ose të kombinuar, si dhe përcaktimit dhe zbatimit të tarifave dhe kushteve 

gjithëpërfshirëse për operacione të tilla, duke përfshirë tarifat speciale konkurruese; 

(d) përdorimit, për udhëtimet me një mënyrë të vetme transporti, të rrugëve që janë më 

racionale nga pikëpamja operative;  

 
1 Kjo Rregullore është hartuar në përputhje me parimet dhe strukturën e Rregullores (KE) nr. 169/2009 të Këshillit, datë 26 

shkurt 2009, “Për zbatimin e rregullave të konkurrencës në transportin hekurudhor, rrugor dhe ujor të brendshëm” 



(e) koordinimit të orareve të transportit për rrugët lidhëse; 

(f) grupimit të dërgesave të vetme; 

(g) vendosjes së rregullave uniforme në lidhje me strukturën e tarifave dhe kushtet e 

zbatimit të tyre, me kusht që këto rregulla të mos përcaktojnë tarifa dhe kushte 

transporti.  

 

 

NENI 3 

Përjashtimi për grupimet e ndërmarrjeve të vogla dhe të mesme 

 

1. Marrëveshjet, vendimet dhe praktikat e bashkërenduara, të parashikuara në pikën 1 të nenit 

4 të Ligjit, përjashtohen nga ndalimi i parashikuar në atë pikë kur qëllimi i tyre është: 

(a) themelimi dhe funksionimi i grupimeve të ndërmarrjeve të transportit rrugor ose ujor të 

brendshëm, me qëllim kryerjen e veprimtarive të transportit; 

(b) financimi ose blerja e përbashkët e pajisjeve ose furnizimeve të transportit, kur këto 

operacione lidhen drejtpërdrejt me ofrimin e shërbimeve të transportit dhe janë të nevojshme 

për operacionet e përbashkëta të grupimeve të lartpërmendura; 

me kusht që kapaciteti total mbajtës i çdo grupimi të mos kalojë: 

i. 10 000 tonë në rastin e transportit rrugor; 

ii. 500 000 tonë në rastin e transportit ujor të brendshëm. 

Kapaciteti individual i secilës ndërmarrje që i përket një grupimi nuk duhet të kalojë 1 000  tonë 

në rastin e transportit rrugor ose 50 000 tonë në rastin e transportit ujor të brendshëm. 

2. Nëse zbatimi i një marrëveshjeje, vendimi ose praktike të bashkërenduar të mbuluar nga pika 

1, në një rast të caktuar, sjell pasoja të papajtueshme me kushtet e nenit 5 të Ligjit, Autoriteti i 

Konkurrencës, me vendim, mund t'u kërkojë ndërmarrjeve ose shoqatave të ndërmarrjeve t'i 

japin fund këtyre pasojave. 

 

 

NENI 4 

Hyrja në fuqi dhe dispozitat kalimtare 

1. Kjo Rregullore hyn në fuqi menjëherë. 

2. Nga data e anëtarësimit të Republikës së Shqipërisë në Bashkimin Evropian, kjo Rregullore 

shfuqizohet. 

 


